
E T  V E U R O F F I E N
Levenslang
Op 21 november 1981 leup ik mit in de dimmestraosie op et Museumplein in Amsterdam 
tegen de kernwaopens. Ik hadde d’r lange tegen anhikt. In de karkelike kringen daor ik in zat 
paste zoks eins niet. De regering, zo staot ommes in de biebel, is deur God zels boven jow steld 
en daor heur ie niet tegenin te gaon. 
Oonze heit vun et mar niks dat ik mitdoen zol; d’r zollen alliend mar raddri’jers op ofkommen 
en et zol hielemaole uut de haand lopen. Mem fluusterde mi’j de dag veur de grote dag toe: ik 
zol eins wel mit je mit willen. 
En zo stapte ik die zaoterdagmorgen in de bus die oons argens in Amsterdam ofzetten zol, 
waornao we in de mennigte opneumen wodden en as vanzels mittoogd wodden naor et grote 
plein. Al lopende konnen wi’j de spandoeken lezen, de lieties volgen en de sprekers heuren.  
In Amerike hadden ze et over de Hollaanse ziekte, Hollanditis. Now, die ziekte zorgde wel veur 
krapan een half miljoen dielnemers; de grootste dimmestraosie ooit tot dan toe in Nederlaand 
en de grootste vredesdimmestraosie in Europe tot dan toe. 
Prachtige teksten kwammen op spandoeken veurbi’j, zoas ‘Ik bin van nao de oorlog en dat 
moet zo blieven!’ En ok de tekst van Armand was op een laeken kalkt: ‘Liever een Rus in mien 
keuken as een raket in de tuun!’ Mar een raeke vun ik ok: ‘Et aende is dichtebi’j, bekeer jow!’ Dat 
is ok een tekst uut de biebel, mar iene die mi’j meer ansprekt as die van et kritiekloos naovol-
gen van de regering. `Bekeer jow!` Dat is biebeltael veur: ‘Et pad daj’ now gaon lopt dood. Keer 
omme en zuuk een beter pad!’ Zo vuulde et veur mi’j: hoe zollen massavernietigingswaopens 
passen kunnen in een wereld die neffens vule politici en aandere meensken deur God zels 
maekt wezen zol? Nee, as d’r iene dag was daor ik op mitlopen moeten zol in een dimmestrao-
sie dan was et disse!
Die 21-ste november het een grote indrok op mi’j maekt. Mien veerdere leven laank he’k die 
biezundere ervering mit mi’j mitneumen en mien poletieke veurkeur is d’r deur beïnvloeded.
Zoas ik dat positieve levenslange mitdreeg, zo bin d’r meensken die deur oorlog of aander 
geweld trauma’s oplopen die ze heur hiele leven lange dregen en as een grote last mitzeulen 
moeten.
Vaeke gebeurt zoks in stilte: meensken willen d’r gien praot over hebben en bin wat stillegies. 
Mar van binnen is et bi’jtieden onweer en bin ze bi’j et minste of geringste hielemaole van de 
kook. Vaeke wo’n die meensken niet begrepen. 
Disse tied van et jaor daenk ik daoromme niet alliend an de meensken die wegraekt binnen 
deur ien of aandere oorlog, mar ok an de meensken die deur wat veur geweld dan ok levens-
lange tekend binnen, zoas Anne uut et verhael van Tuller in disse Ovend.

Jan Koops

E t is een mooie zoemerse dag in et laest van de maond juni. De schoelen hebben al 
vekaansie. Vekaansie, et het heur nooit beuren meugen om d'r es een hiele weke tussen-
uut te gaon. Altied en iewig was d'r et bedrief dat veurgong.

Now was Annegien daor in de loop van de jaoren wel an wend raekt, want stoelen en taofel 
weren nog dezelden as waor ze zo'n goeie twintig jaor leden mit begonnen weren. Staodigan 
wo'n ze al wat krakkemikkig, dat as de brune et trekken kan, moe'n d'r haastems mar es ni'jen 
kommen. Och, d'r echt mit zitten dot ze niet, en veural vandaege het ze een poerbest zin.
De koffers bin pakt, allienig de pas en et Duutse geld liggen d'r nog bovenop. Ze het de koffie 
klaor, now nog even een laeste haand leggen an et haor, dan kun ze temet op reize.
Daor hej' de bus al, Jochem en Froukien zitten d'r al in. Froukien kent ze al vanof de huushoold-
schoele en ze bin al jaoren vrundinme. Et is de ienigste die d'r van een viertal overbleven is. 
Tussen Anne en Jochem klikte et; mit de ere manluden kon Anne niet over weg. Daor hadde 
hi'j gien praot an.
In opperbeste stemming berieken ze de Duutse greens, wat een roem zicht en wat wodt d'r 
wat verbouwd. Lappen grond bezi'jd mit koren, eerpels, bieten en mais. Een schoffien  laeter 
zien ze de grauwe industriesteden mit rokende schostienen. Een wereld van verschil. Nao et 
vlakke laand wodt et hieltied wat meer heuvelachtig totdat ze in de bargen kommen.
In een klein Duuts plakkien wo’n ze deur de hotelhoolder gaastvri'j ontvongen. Een hiele 
vrundelike dikke kerel mit een bierboek, die aj' allienig van een Duutser verwaachten kunnen. 
Et eten smaekt meraokel best: een dikke snietsel, die him goed smaeken lat. Van gruunte en 
eerdappels is d'r niks te vule. 'Och, das ist kein Essen, Fleisch das ist wichtig', en aandermaol lat 
hi'j nog een snietsel anrokken.
Nao et eten gaon ze heur even verstappen. Even in et weer kieken.
Aovens speult d'r een trio wat volksmeziek. Et is botte gezellig.
Is et deur de drokte, of misschien is zien lichem niet muui genoeg. Slaopen kan Anne niet, hi'j 
ligt mar te dri'jen en te woelen. Hi'j het ok wel genoeg eten. De boek is bastensvol. Aachteruut, 
dat wil niet. Wat wi'j'... een goeie boer lat zien stront thuus.
As hi'j dan eindelik in slaop is, begint hi’j te dromen. Staot hi’j weer in de waetertoren van Was-
senaar. Et rokt naor ofscheuten kruut, dikke rookwolken hangen om heur henne. Kreten van 
piene... et raozen om Mutti, vluken en schelden en hieltied weer aandere jochies die op heur 
ankommen. Keuze hebben ze niet, et is hi'j of ikke, ze moe'n wel schieten.
Wiebe... et wodt him te vule,  hi'j kan et et niet meer anzien en deur waanzin dreven vlocht hi'j 
de aandere kaante uut. Vot van dit zinlose geweld.
Ien schot uut et geweer van een officier dot Wiebe daelezakken in et zaand.
Anne schieten de traonen in de ogen. Wiebe... mit wie hi'j jaoren naor schoele gaon het... Even 
richt hi’j zien geweer op ’e officier, bedaenkt him dan, die rotoorlog, en richt zien vizier op 
schuldige Duutsers.
Wiebe valen... deur God en vaderlaand.
Kletsnat en klam van zwiet wodt Anne wakker, stapt onder de does en wiels et waarme waeter 
zien geest him weerommekeren dot in disse tied, het Anne mitlieden mit himzels, mit Wiebe 
en mit al die ere doodgewone jongen die mitvochten en et wel of niet overleefd hebben. Hier 

Tuller

Levenslang

4  DE OVEND

in et laand van de vi’jaand, waor de meensken zo gemoedelik en gaastvri'j binnen. Weren et 
niet dezelde jochies die ze daor daeleknald hebben bi'j Wassenaar?
D'r over praoten dot hi'j nooit; et ropt allienig vraogen op. De beelden staon veurgoed op zien 
netvlies. Nooit nee,... nooit weer wodt de wereld zoas hi'j was. Herdaenken... het et zin, zolange 
as d'r nog meensken over meensken beschikken kunnen, en heur levens opeisen asof et niks is.
Hadde hi'j wel een keuze...

Hè, dat hi’j now weer midden in die rotoorlog zit. Och, d'r weren ok wel aorige dingen, zoas de 
eigen tabak die ze verbouwden. Et mael dat stiekem aachterover drokt wodde, et klandestiene 
slaachten van een varken. De omgang mit meensken uut de hongergebieden, de evakuees 
waor hechte banen mit ontstaon weren.

Hi'j kikt op 'e klokke: half zesse, gewoonlik hadde hi'j now onder de koenen zeten. Slaopen 
wol toch niet, ik leuve da'k mar es even de buurt verkennen moet, bedaenkt hi’j. Hi'j lopt bi'j 
et waeter langes, tot hi’j et dörpien uut is, en giet omhogens om te kieken of d'r ok boerties 
binnen.
Nao een hiel stok lopen te hebben, zicht hi'j huj op ruters staon. Dit gebruuk het in de Stel-
lingwarven gien opgang daon.  Wi'j hebben wel wat ofklongeld: dan doch ie daj' mooi goed 
hadden, kon d'r zomar een donderbujje opzetten kommen, mos ie et hiele stok in opperties 
zetten. Aj' dan gelok hadden koj' ze aanderdaegs weer uutmekere stri'jen. Haj' pech en hul et 
slechte weer an, dan konnen ze wel op ’e dongbulte.

Even wiederop zit d'r een vrommes midden in et laand onder een koe, hi'j heurt de straolen in 
de emmer broezen.
‘Morgen, dat gaot jow goed of.’
'Ja... das geht...’
As de koe uut is, nemt Anne de emmer van de vrouw an en sjouwt die veur heur mit naor huus. 
Daor ankommen bliekt et een klein spullegien te wezen, wat him mitien daenken dot an et 
oolde stee van zien pake.
'Kun jim hier van leven?' vragt Anne ni'jsgierig.
'Vorher schon, aber heute arbeitet meinem Mann als Briefzusteller,' geft de vrouw as bescheid. 
'Möchten Sie etwas trinken?'
'Graeg.'
Mit heurt hi'j et geraos van een oold varken. Varkens, die hullen zi’j vroeger ok, mar now al 
jaoren niet meer. Es even over et schot kieken. Daor ligt een allemachtig zwaor varken, mit een 
stokmennig biggen om him henne. Et bin bonte varkens. Daor zitten hiel wat schnietsels an.
Wat een stilte en wat een rust, zo zoj' vandaege-de-dag ok nog leven kunnen moeten, daenkt 
Anne wat weemoedig.
De tied hoolt gien schoft. Hi'j zal wel haost es weer op et hotel an moeten. Hi'j groet et vrouw-
gien: 'Auf wiedersehen'. Et is iene van de weinige woorden, die hi’j now in et Duuts kent.
'Grüß Gott.'

In et hotel anbelaand bliekt de rest van et gezelschop, op een peer nao, beneden an taofel te 
zitten. Mar rap naor boven. Daor krigt hi’j et leksum van zien vrouw over him henne.
'Waor waj' toch, we zitten hier al een stief kertier op je te waachten. Ik maekte mi'j al zuver 
ongerust, hier zo in de vremde, ie hadden makkelik et pad biester raeken kund. Now, lao’we 
mar rap naor beneden gaon. Jochem en Froukien wollen niet langer waachten, dat die bin d'r 

al. Biwwe weer mit et laeste schip en daor he'k zoe’n hekel an.’
Anne hoolt him mar wat koest, laot et mar effen beti’jen. Het hi’j onder de thee nog et ien en 
aander te vertellen.

Middags gaon ze op een grote boot een stokkien veren op ’e Moezel. Ie kun wel weten daj' hier 
in et toeristeseizoen zitten, want om heur henne bin d'r nog een prottien Nederlaanders. Die 
blieken mit een passenielsreisien te wezen.
Een kloft jongkerels vermaekt him an de bar mit een al wat ooldere Duutser. Hi'j bliekt ok in 
Nederlaand legerd west te wezen. 'Wir waren im Holland, in die Nähe von Amsterdam. Es war 
Scheiße; viele Kameraden sind nie wieder gekommen. Jetzt sind Sie meiner Freunde. Ober, 
schink noch mal ein.'

Anne zicht et gelaoten an, hi'j begript wat d'r in de oolde man ommegaon moet. Et jongvolk 
het liekewel de grootste wille.
'Die domme Duutser geft de iene naor de aandere weg. Et kon him wel in de plasse sleugen 
wezen. Mar ze smaeken best, haost dubbel zo lekker, veural now we ze niet betaelen hoeven.'
Anne argert him an heur gedrag. Van die soepperti'jen moet hi’j sowieso al niks hebben, hi'j is 
al jaoren lid van de Blauwe Knoop. Ie kun echt weten dat zokke jongkerels nog niks mitmaekt 
hebben. Zo onbezunnen, kwaolik dreuge aachter de oren. Jochies die, as d'r now oorlog wezen 
zol, ok as kenonnevleis dienst doen zollen.
Hi'j lopt naor de ere kaante van et dek, et gript him hier te vule an. Stillegies gaot hi’j zitten en 
tuurt wat over et waeter.

'Wat bi'j’ stille,' zegt Jochem, 'zo kennen we jow niet. Hej' verlet van huus.'
'Och nee, vannaacht he'k al niet te best slaopen en now zag ik zokrek een koppel kwaojongen 
een Duutser treiteren; dat die hiele rotoorlog kwam weer boven,' mompelt Anne, trekkende an 
zien segare.
'Och, da’s now al zo lange leden, daor kan 'k niet meer mit zitten,'  zegt Folkert. ‘We bin now mit 
vekaansie, lao’we now mar genieten van al dit moois.'
Mit ropt hi'j de ober an: 'Ein bier mit kopstoot und ein... appelsaft und breng die vrouwluden 
ok wat.'

Et verleden begreven, et klinkt zo makkelik, daenkt Anne. Mar hier in die rustige omgeving mit 
et gesoes van de moter en dat al mar kabbelende waeter, leiden zien gedaachten een eigen 
leven.
Verrek thuus, daor hadde Jochem et over. Gek..., dat hi’j daor now hielendal niet bi'j stillestaon 
hadde. Douk mar es even kieken of hi'j nog wat moois veur zien kleinzeune mitnemen kan. Et 
jongien zal him wel missen now ze al drie daegen vot binnen. Op aandere morgens stiet hi’j 
Pake altied al op te waachten.

De zunne schient fel. Anne het de zwietdruppen op et veurheufd staon, et zit him ok niet botte 
lekker in de huud. De appelsap stiet nog ongebruukt op et taofeltien. Inienen vuult ie him 
botte wif in et heufd en is et krek as zakken zien bienen vot.
Jochem kikt Anne es op-en-daele an, et is krek as staon zien ogen vusen te groot.
'Anne', mar Anne geft gien aosem, hi'j zit as veur dood op 'e stoel. De konsternaosie is groot; 
gelokkig is d'r eerste hulp aan boord. Die is arg deurtaastend en ropt mitien een speedboot 
van et Rooie Kruus op. Evenpies laeter bin Anne en Annegien onderwegens naor et hospitaol.

6  DE OVEND

Krapan een halve dag is Anne onder zeil west, now slat hi’j zo now en dan de ogen even op. 
Annegien kikt him hoopvol an, en knipt es in zien haand. Et zal je toch gebeuren, dat hi’j d'r 
in blift, schöt et deur heur gedaachten. Wat moe'k hier dan in de vremde, ik kan mi'j kwaolik 
verstaonber maeken.
Anne kochelt een keer en et is as zuken zien ogen heur.
Annegien buugt heur wat naor him toe: 'Anne...,  wor now toch wakker.'
Verbeelt ze et heur now, et is toch krek as zag ze zien oogleden trillen. Ze knipt nog wat stiever 
in zien haand. Et is krek as Anne hier op reageert. Weer gaon zien ogen los en now liekt hi'j 
heur te vienen, zien lippen prevelen haost niet heurber 'Annegien'.
Annegien kan heur gelok niet op. Hi'j komt d'r weer bovenop, de traonen schieten heur in de 
ogen. Et noodlottige leek ok zo dichtebi'j.

Twie daegen laeter wodt Anne mit et ziekevervoer naor huus brocht. As hi'j him rustig hoolt, 
zal hi’j d'r wel weer bovenop kommen, al het hi'j now netuurlik wel een waorschouwing had.
Twie daegen eerder as de bedoeling was, stiet zien pakezegger bi'j him an bedde: ‘Pake.’
Anne glimkt even: 'Now he'k nog niet wat veur je mitneumen, mar dat komt nog wel goed.'
Zo lange as d'r leven is, is d'r hope. Meensken die de verschrikkings van een oorlog mitmaekt 
hebben, hebben levenslang, schöt et zomar deur Anne zien heufd.

Baukje Krediet gong naor de Vinkenhoeve

O p donderdag 7 en vri’jdag 8 feberwaori 
was d’r in de jaorlikse veurleesweke 
weer een grote groep van vri’jwilligers 

van de Stellingwarver Schrieversronte op 
pad om de bewoners van verpleeghuzen en 
zorginstellings een mooie veurleesmorgen of 
–middag te bezorgen. Ieder jaor hoolt de SSR 
disse aktie in de eerste helte van feberwaori; 
dit keer was de koördinaosie d’r van in hanen 
van Kiena Bouwer van De Haule.  
Van tal van Stellingwarver schrievers wo’n d’r 
verhaelen veurlezen, vaeks gaot et om humo-
ristische verhaelen en verhaelen over vroeger 
tieden. De verhaelen slaon altied meraokels 
an, en vaeke geft een verhael weer anleiding 
om mit mekeer herinnerings op te haelen. 

Dat de aktie slim wardeerd wodt, bliekt wel 
uut de verhaelen daor de veurlezers mit 
weerommekommen. Ieder jaor kommen d’r 
butendat weer ni’je groepen bi’j waor an 
veurlezen wodt. Zo las Baukje Krediet veur 
et eerst veur in de Vinkenhoeve in Vinkege 
en Hendrik Betten an een oolderengroep in 
et MFA van Berkoop. Omreden de aktie alle 
jaoren groter wodt is d’r aenlik nog wel verlet 
van meer veurlezers. 

Wie mithelpen wil an disse mooie aktie kan 
him opgeven op et kantoor van de Schrie-
versronte, dat kan tillefonisch naor 0516-
451108 (even vraogen naor Kiena Bouwer) of 
per mail naor info@stellingwarfs.nl.

Van de redaktie

Luusterders genieten van veurleesaktie

Hendrik Betten las veur in et MFA van Berkoop

Jaap Sikkema

Sprokien

W i’j bin gien kleine kiender meer, wi’j 
zitten toch ok niet meer bi’j Sunder-
klaos op ’e schoot.’ Lieneke scham-

pert kattig as heur mem veurstelt om naor et 
sprokiespark te gaon. Heur mem wil niet weer 
de hiele middag bi’j de caravan zitten.

Loek en Lieneke zitten even laeter tegere op 
’e raand van de zaandbak. Zi’j bin mit heur 
oolden op een camping in Appelsche en 
staon tegenover mekeer op een grösveltien.
‘Wat gao ie vandemiddag doen,’ vragt Loek 
belangstellende.
Lieneke foetert: ‘Mien oolden willen mit mi'j 
naor et sprokiespark, mar daor he'k hielemao-
le gien nocht an, ik gao mit dit mooie weer 
vule liever te zwemmen.’
‘Daor he’k ok wel zin an, zuwwe dan mar mit 
zien beidend?’  Loek veert op en kikt Lieneke 
onderzukende an.
‘Ofpraot.’

Middags lopen ze naost mekeer naor de uut-
gang van de camping, een zwemtasse mit de 
haanddoek en wat eteri’je over de schoolder. 
Et is nog op ’e tied, zi’j kun et gezeur over dat 
sprokiespark niet meer anheuren. 
As ze bi’j de straote ankommen zegt Loek 
iniens: ‘Wi’j gaon now es linksof, dan hewwe 
niet etzelde pad as de veurige keer.’
Lieneke vint et wel spannend, en stoer stap-
pen zi’j et fietspad op. Een aentien veerder is 
d’r een zaandpad de bos in.
‘Zuwwe dit zaandpad in, al die fietsers rieden 
oons haost van de sokken,’ zegt Loek en kikt 
Lieneke vraogende an.
‘As we dan mar niet verdwaelen, ik bin bange 
dawwe et pad weeromme niet weer vienen 
kunnen.’
‘Nee jong, bi’j’ gek! Wi’j pakken een dikke stok 
en trekken een streep in et zaand, dan kuwwe 

altieten weer weerommelopen langs die 
streep,’ zegt Loek stoer.
Et liekt Lieneke een goed plan toe en bliede 
kuieren zi’j et pad op. An et aende d’r van 
gaon zi’j een donker pad in tussen de sparre-
bomen.
Inienen zicht Lieneke wat lopen aachter een 
peer dikke sparrebomen, et liekt wel een wolf. 
Veurdat zi’j Loek anstoten kan om et te zeg-
gen, lopt de wolf al naost heur en vragt: ‘Zeg 
kiender, waor gaon jim henne, zo allienig?’
‘Wi’j gaon naor een oolde vrouw op vesite,’ 
gniest Lieneke een betien aangstig.
‘Kiek mar uut veur de wilde dieren hier, ze 
pakken je zomar,’ waorschouwt de wolf en 
begint wat te grommen.
‘Wi’j bin niet bange veur wilde dieren,’ ropt 
Loek en hoolt daorbi’j de stok driegende 
omhogens.
Op etzelde stuit lopen ze de bos uut en is de 
wolf opiens weer vot.

Even veerderop kommen Loek en Lieneke op 
een klinkerweggien uut, mit hier en daor een 
peer kleine husies.
‘Moej’ hier es kieken, hier hebben ze een 
mannegien uutkapt uut een grote boom. Dat 
is knap daon.’ Loek wiest et an veur Lieneke, 
mar op etzelde mement stapt et hoolten 
kereltien van de stobbe en gaot naost Loek 
lopen. De hoolten poties klepperen op ’e 
stienen van de straote.
‘Wat veur hoolten klaos bin ie,’ vragt Lieneke.
‘Ik bin gien hoolten klaos, ik bin Pinoccio. Ik 
bin maekt van et alderduurste hoolt deur de 
beste beeldhouwer van de hiele wereld,’ zegt 
et mannegien eigenwies.
‘Now, now, now, niet overdrieven, ik zag je 
krek nog op die oolde stobbe staon. Mar wat 
krieg ie iniens een lange neuze,’ zegt Loek.
‘Wat een opschepperi’je,’ vint Lieneke
‘Ik hebbe ok in et circus warkt, hoge in de 
tente an de trappeze dee ’k de muuilikste oe-

(Een faobelachtig verhael)

fenings,’ gaot et mannegien veerder mit zien 
verhael en dot votdaolik zien haand veur zien 
gezicht. De neuze wriemelt tussen de vingers 
deur en wodt almar langer.
‘Ie liegen daj’ basten, ik zie et wel an jow neu-
ze, heur,’ zegt Lieneke een betien plaogerig.
‘Now goed dan, ik liege,’ foetert et kereltien 
en mitien wodt de neuze weer kleinder. Hi’j 
dri’jt him omme en langzem wodt et geluud 
van et klepperen van de poties op ’e stienen 
van de straote minder.

Loek en Lieneke bin slim ni’jsgierig as zi’j 
veerderop een klein husien staon zien. D’r 
hangt een tasse an de deure van et hokke en 
de veurdeure staot wiedwaegen eupen.
As zi’j deur et raem naor binnen kieken, 
heuren ze een stemme roepen: ‘Kom d'r mar 
in, heur.’
Et is schiemerig binnen en in de aachterlig-
gende slaopkaemer bin de gedienen dich-
tedaon. Zi’j zien dat d’r iene in bedde ligt, 
mit een spitse neuze en een streken, rood 
mussien op.
‘Kom mar bi’j mi’j, ik bin een oolde beppe,’ 
klinkt et vanuut et kussen.
Lieneke fluustert naor Loek: ‘Ik hebbe die 
stemme vaeker heurd,’ en kikt nog es goed. 
Dan zegt ze: ‘Wat hebbe ie grote oren.’
‘Daor kan ’k beter mit heuren,’ klinkt et uut et 
kussen.
‘Wat hebbe ie grote ogen.’
‘Daor kan ’k beter mit zien,’ zegt de ’oolde 
beppe’.
‘Wat hej’ een grote mond.’
‘Ja, daor kan ’k jow beter mit opeten,’ en inie-
nen springt de wolf, want die is et, uut et bed-
de omhogens en zal beide kiender pakken.
Krek op dat mement komt de boswaachter 
thuus van zien reize deur de bos. Hi’j woont 
in et husien, pakt zien geweer en wil de wolf 
doodschieten. As et dier dat zicht springt et 
deur et eupen raem naor buten en verdwient 
in de bos.
Loek en Lieneke bedaanken de boswaachter 
en gaon weer veerder.

‘Now moej’ toch es kieken, daor hej’ die sme-
rige wolf al weer. Wat doej’ toch de hiele tied 
bi’j oons in de buurt?’ Lieneke begint heur te 
argeren an et beest.
‘Stille,’ zegt de wolf, ‘ik hebbe et niet op jim 
veurzien, mar ik heure krek dat d’r drie big-
gies votlopen binnen uut de stal van de boer. 
Ik hebbe de boer beloofd om te helpen mit 
zuken,’ zegt de gloeperd mit een grote grijns 
op zien kop. ‘Die biggen daenken dat zi’j al 
groot genoeg binnen; ze willen op heurzels 
wonen gaon. Die lekkere happies zitten hier 
argens in de buurt, dat as jim ze zien, dan 
roepen jim mi'j mar.’
De wolf is mitien weer vot om veerder te 
zuken.
De biggies bin votkreupen in een zaandkoele 
in et heideveld. As Loek en Lieneke de roze 
vellegies tussen de paorse heidebloemen 
zien, stoppen zi’j bi’j de biggies om ze te 
waorschouwen. Ze hebben dat nog niet daon 
of daor komt de wolf weer andraeven. Mar 
gelokkig, krek op tied weten de biggies de 
poele vol mit modder en blubber te berieken. 
De wolf het een hekel an die vieze smurrie en 
blift op ’e kaant staon.
‘Waacht mar,’ ropt et beest aachter de poest 
en driegende, ‘as et straks winter is, loop ik zo 
over et ies naor jim toe.’

As Loek en Lieneke deurlopen naor de bos-
raand zien ze een klaphekkien en een hoge 
ofrastering.
‘Zuwwe es kieken waor as we terechtekom-
men as we hier naor binnen gaon?’ Loek is 
onderhaand ni’jsgierig wodden.
Et bliekt de aachteringang van de camping te 
wezen, dat even laeter staon ze weer veur de 
caravan.
‘Waor weren jim toch de hiele tied?’ vraogen 
heur oolden.
‘Och, we bin naor et sprokiespark west,’ zeg-
gen ze beide toegelieke en proesten et uut 
van et lachen.

Twie weken weren alle leerlingen van 
basisschoele de Heidepolle in Wolvege 
in de weer mit et Stellingwarfs. Dat ge-

beurde in et kader van Meertmaond-Streek-
taelmaond. Veur groep 1 t/m groep 8 was 
d’r zorgd veur een grote verscheidenhied an 
lessen, exkursies en aktiviteiten. Et initiatief 
veur de beide weken kwam van de schoele 
die veur de invulling d’r van kontakt zocht mit 
de Stellingwarver Schrieversronte.

Inzet vri’jwilligers  
Mit mekeer negen vri’jwilligers zorgden veur 
twie ommeraek mooie weken. An et begin 
van de weke vertelde Henk Bloemhoff an de 

midden- en bovenbouw over (de geschiede-
nis van) et Stellingwarfs. 
Sietske Bloemhoff las speciaol deur heur 
schreven verhaelties over Piepmoes veur 
in groep 1 en 2. Piepmoes was in de beide 
streektaelweken op vekaansie bi’j de Heide-
polle, en daor wodde deur de kiender omme-
raek goed veur him zorgd! Mar hi’j maekte 
ok een peer spannende aeventuren mit… 
Zo zag hi’j op et Pastorieplein een wolf, mar 
die bleek gelokkig van stien te wezen. En om 
veer om him henne kieken te kunnen klautert 

Van de redaktie

Twie ommeraek mooie streektaelweken 
op basisschoele de Heidepolle

de Heidepolle in Wolvege

de moes op iene van de wieken van de meu-
le, mar laot die now krek dri’jen gaon…
Groep 3 wodde veurlezen deur Femmie van 
Veen uut et boek ‘De hollebomebos’. Die 
verhaelen sleugen meraokel an, veural ok 
al deur de streken van de vervelende hekse 
Krakkemikka. 

Niet riek
Johan Veenstra wodde interviewd deur groep 
4 en 5. Hi’j las ok een peer verhaelties veur, 
zoas uut et Nijntjeboekien dat hi’j een peer 
jaor leden vertaelde. Veur de kiender moet 
et antwoord op heur vraoge aj’ van schrieven 
riek wodden kunnen, teleurstellend west 
hebben. ‘Dan kuj’ beter profvoetballer of pop-
zanger wodden,’ neffens Johan. Ok schriefster 
Christine Mulder was aktief in disse groepen, 
zo gong ze mit de leerlingen o.e. illestraosies 
maeken bi’j iene van heur verhaelen uut et 
boek ‘Winterwille’. 

Teniel
Groep 6 gong mit regisseur Nelie Mul-
der-Winter an de slag mit et speulen van een 

hiel ni’j Stellingwarfs tenielstok veur kiender. 
Daorveur wodde et verhael ‘Sprokien’ van 
Jaap Sikkema speciaol ommewarkt. Dit ver-
hael kun jim op een eer plak in disse Ovend 
lezen.
De kombinaosiegroep 6/7 geneut van een 
PowerPointprissentaosie van Freddie de Vries, 
die daornao mit de groep in de omgeving 
van de schoele kieken gong wat daor alle-
maole an netuur te vienen is.
Groep 7 deuk de geschiedenis van De Lende 
in. Veur die groep wodde een drietal kotte 
verhaelties op film vertoond over et ontstaon 
van De Lende.Twieje van de verhaelties bin 
volksverhaelen. Zo zol De Lende onder de 
geitestat van de geit van Ties uut Tronde ont-
staon wezen, wiels et ere verhael zien lat dat 
De Lende greuven is deur een peer reuzen. 
Groep 7 gaot nog op exkursie naor De Lende 
zels mit Lende-kenner Andries van der Veen. 

Biezundere les groep 8
Tegere mit Geert Lantinga gong groep 8 
Wolvege in om te kieken naor biezundere 
gebouwen, monementen, de netuur en zo 

Links:  Christine Mulder lest een verhael van heur veur uut et boek ‘Winterwille’
Rechts: Geert Lantinga vertelde over et laandhuus Lindenoord waor now Comprix, et stafburo veur et eupen-
baor onderwies zit, mar wat in de 18e ieuw bouwd en in bezit was van de femilie Van Haren

veerder. Tiedens de exkursie maekten de leer-
lingen foto’s van wat zi’j van belang vienen 
om te beweren veur meensken die over een 
halve ieuw, of nog laeter, in Wolvege wonen 
zullen. An de haand hiervan zollen de leerlin-
gen laeter in de weke daor ok een artikel over 
schrieven gaon. Et schrieven van dat artikel 
wodde begeleid deur Grietje Bosma en Geert 
Lantinga, zi’j wezen de kiender o.e. op de 
heufd- en bi’jzaeken. Veur waor aj’ op letten 
moeten mit et maeken van foto’s hadde 
fotograaf Lenus v.d. Broek een peer daegen 
veur de exkursie al zorgd. Ok mit de exkursie 

deur Wolvege henne was de fotograaf mit 
west veur et geven van tips bi'j et maeken 
van foto's.

Veur zowat alle groepen wodde anvullend 
lesmateriaol ontwikkeld en klaormaekt deur 
Sietske Bloemhoff.

Groep 3 maekte kleurige en fleurige tekenings van o.e. de hekse Krakkemikka
Sietske Bloemhoff las een peer ni’je verhaelen van Piepmoes veur

Links: Henk Bloemhoff vertelde over (de geschiedenis van) et Stellingwarfs
Rechts: Johan Veenstra wodde interviewd deur de groepen 4 en 5

Kjest Herder

‘As jow et kotste strogien trokken hebben!’

O nderhaand een kleine twintig jaor leden praotte ik riegelmaotig mit Klaos, een man van 
mien leeftied. Bi’j die gelegenhieden vertelde hi’j mi’j zien levensverhael. Dat kuj’, mit 
recht, biezunder numen. Zo ok et gedrag dat as bi’j disse man heurt. Dat za’k zo dude-

lik maeken. Want aj’ niet weten wat as him mekeert, begriep ie niet waoromme as Klaos him 
gedreegt zoas hi’j him gedreegt. Dat gedrag zal vraogtekens bi’j jow oproepen. Verklaoren 
waoromme as hi’j dot zoas hi’j dot, zal veur een leek lastig wezen. An de buterkaante ziej’ nae-
melik niet vot-en-daolik dat d’r wat mit him aan de haand is. As hi’j tegenover jow in de trein 
zitten zol, dan zal hi’j niet mitien opvalen as butengewoon. In zien prissentaosie lat hi’j him in 
eerste instaansie zien as een deursnee man. Mar aj’ mit him an de praot raeken, zal et beeld 
rap kaantelen. Dan zal dat wat as hi’j zegt al gauw bi’j jow binnenkommen as: ‘vremd’. Hi’j zal 
jow een warrig verhael mit hiel onrealistische verlangens en doelen vertellen. Hi’j zal ok niet 
anvulen wat veur jow bi’j een eerste kontakt al of niet weenselik is om an te heuren. Ie moe’n 
weten dat zien ’sociaole antenne’ niet meer goed warkt. Daordeur kan hi’j hiel makkelik over 
jow greenzen henne stappen. Aj’ de aachtergrond van de man niet weten, kuj’ al rap daenken: 
wat ’n rere man! 

Mar aj’ mit him an de praot raeken zollen over zien verleden, klopt alles hielemaole mit wat van 
zien veurgeschiedenis bekend is. Hiel realistisch dus; dan blift hi’j hielemaole bi’j de feiten! Zels 
ken ik die veurgeschiedenis. Want Klaos is een kliënt van mi’j west. Hi’j hadde indertied Tbs. 
Daor schrikken de meensken vaeke van. Meensken lezen de kraante. De film over Tbs, mit Theo 
Maassen in de heufdrolle, toont ok niet bepaold een objektief beeld van de gemiddelde Tbs’er. 
Daor komt bi’j, dat meensken heur vaeke wel indaenken kunnen wat as et is om slaachtoffer te 
wodden van meensken mit Tbs. Ik heur dan wel es zeggen: ‘Ik stao niet veur mezels in as mien 
kiend…!’ ‘Tuurlik,’ zeg ik dan, ‘mar wat as een dierbere van jow de daoder is?’
Klaos is zoe’n daoder; mar hi’j is aanders dan de meerste kliënten. Hi’j vaalt wat uut de toon 
deur zien wat vormelike taelgebruuk en meniere van ommegaon mit jow! Et is aenlik een be-
leefde man. Dat wodt dudelik uut et verhael dat heurt bi’j zien leven. Dus hoe as hi’j opgruuid 
is. Hi’j komt uut een hiel gewoon middenstaands milieu, moej’ weten. 

Daoromme eerst even dit. Kot deur de bocht kuj’ zeggen dat de meeste kliënten, waor as ik 
mit warkt heb, et van heur geboorte of niet troffen hebben. Zonder te overdrieven maj’ zeg-
gen dat et de ‘losers’ van de saemenleving binnen. Daormit vergoelik ik beslist niet de daoden 
die as zi’j pleegd hebben. Zi’j wodden niet opneumen vanwegens zwietvoeten, laot dat wel 
even zegd wezen. Mar bedaenk wel dat disse meensken een lichte verstaandelike beparking 
hebben. Daorbi’j bin ze psychopathologisch belast. Twie veurbeelden d’r van: A.S.S. (Autistisch 
Spectrum Stoornis) of A.D.H.D. (Aandachtstekort-HyperactiviteitStoornis). En zokke meensken 
bin dan vaeke ok nog es opgruuuid in en zwak sociaol milieu mit een heit en een mem die zels 
ok niks hebben om bi’j te zetten. Et gevolg is vaeke: emotionele verweerlozing! Kiek, dan zit et 
van et begin of an al niet mit. Ie meugen ok zeggen: ‘Ie hebben wel pech as jow wiegien daor 
staon het.’ Want daor kuj’ zels hielemaole niks an doen! Wat begrip en mitleven is dan op zien 
plak, vien ik.

Mar daornaost bestaot et ok dat d’r gaondeweg in et leven wat gebeurt waordeur alles een 
hiel aandere dri’j krigt. En dat overkomt Klaos. 
Ie heuren wel es zeggen deur meensken die et allemaole veur de wiend gaon is, dat et leven 
‘maekbaor’ is. Dan wodt praot over et ‘griepen van kaansen’, ‘d’r veur durven te gaon’ en dat 
soorte van uutspraoken. Zels daenke ik daor aanders over. Et leven wodt in mien optiek mit 
bepaold deur poer gelok. Want as d’r een levensbedreigende ziekte op je pad komt, dan is dat 
toch poere pech? Of daenk ie dat zokzowat een lotsbeschikking is, bepaold deur ’n hogere 
macht? Mag ok! Mar zels daenke ik dat et een kwestie is van, zoas dat in et Engels zegd wodt: 
‘Drew the short straw!’ Oftewel: ‘Et kotste strogien trokken hebben!’

Klaos is gelokkig trouwd en d’r bin kiender in et gezin. Daorbi’j het hi’j een goed lopende win-
kel mit een man of wat passeniel. De winkel kent al een lange tredisie van heit op zeune.
Niks an et haantien. En as hi’j niet ziek wodden was, zol een hulpverliener nooit van Klaos 
heurd hebben. En hadde hi’j de winkel now vast al lange overdreugen an zien kiender. Mar et 
lopt aanders.
Hi’j krigt op een zeker mement piene in ’t oor. Daor blift hi’j eerst wat mit deurlopen; hi’j is gien 
pieperd. Mar et gaot niet over en op anraoden van meensken om him henne gaot hi’j toch 
mar es naor de dokter. Die schrift wat oordruppen veur, mar lat et daor wat bi’j. Mit een ‘Gaot 
wel weer over!’ stuurt die him weer vot. De oordruppen verzaachten de klachten wat en Klaos 
lopt d’r veerder mit deur. De klachten blieven laeter ok wel weg! Niks an de haand? Ja, wis en 
werachtig wel!
Want d’r veraandert wel wat. Et vaalt him zels niet op dat hi’j ‘aanders’ wodt. Mar zien femilie en 
omstaanders dudelik wel! Et vaalt de meensken naemelik op, dat et gedrag van Klaos aanders 
wodt. Niet van de iene op de aandere dag. Langzem an, mar wel in toenemende maote rea-
geert hi’j aanders op van alles en nog wat. Et begint mit wat aj’ numen kunnen ‘dekorumverlös’. 
Hi’j lat scheten in et eupenbaor zonder dat hi’j him daorveur schaemt. En hi’j wodt ok wat 
roeger in et ommegaon mit materiaolen. Zo ok wat zien kleren angaot. Soms dreegt hi’j de trui 
binnenstebuten of het hi’j twie verschillende kleuren sokken an. Hi’j fluit as ’n puber vrouwlu-
den nao en maekt ongepaste opmarkings. Ok naor zien eigen vrouwlike passeniel en femilie. 
Hi’j kan ok niet altied van de maegies, die as bi’j him warken, ofblieven. Dus een klap veur de 
kont geven of even an de bosten zitten en zokzowat. Ok zien eigen vrouw markt dat hi’j op een 
hiele dwangmaotige meniere mit seks omgaot. En niet alliend et ongepast praoten daorover 
op mementen dat et slim onweenselik is. Ok opdringerig over de greenzen van zien vrouw 
gaon en op de gekste mementen en plakken seks mit heur hebben willen.
Mar d’r is meer. Tegenover zien winkel zit de bakker. Et is et passeniel daor opvalen dat Klaos 
de hieltied vaeker binnen lopt mit de vraoge of d’r nog lekkere gebakkies binnen. Dan kocht 
hi’j een peer, warkt die in hadde naor binnen en gaot weer vot. Dit herhaelt him dag nao dag. 
Naost de obsessie veur seks bliekt hi’j ok dwangmaotig mit eten en drinken omme te gaon. 
In et gezin bast de bom. Klaos wodt agressief as hi’j niet krigt wat as hi’j wil as et om seks gaot. 
Zien vrouw lopt bi’j him vot en gaot hielemaole overstuur angifte doen. Zi’j is doodsbenauwd 
veur him wodden. Klaos wodt oppakt en veur krisisopvang en observaosie in een sleuten 
ofdieling van de GGZ plaetst. Dit op anraoden van de inschaekelde psychiater en nao goed-
keuring deur de rechter kommissaoris. Men mient dat Klaos een geveer veur himzels en zien 
omgeving is. Mar daor gaot et hielemaole mis, want hi’j wil daor niet wezen en stikt de boel in 
de braand.
Klaos hadde netuurlik al greensoverschriedend gedrag zien laoten, daoromme wodde hi’j op-
neumen. Mar now komt et in de sfeer van de levensgeveerlike delikten. Hi’j belaant in et Huus 

van Bewering. Want disse laeste daod vaalt in de kattegerie ‘Mit algemien geveer veur aandere 
meensken’. 
Klaos moet veurkommen en de rechter bepaolt dat hi’j eerst onderzocht wodden moet in et 
PBC (Pieter Baan Centrum) in Utrecht. Daorbi’j gaot et - kot deur de bocht - om de vraoge of 
Klaos in de tied dat hi’j et misdrief begong hielemaole of diels ontoerekeningsvatber was of 
niet. In et PBC wo’n meensken, om zo te zeggen, ‘tegen et locht hoolden’. Zi’j ondergaon een 
psychologisch, psychiatrisch en sociaol maotschoppelik onderzuuk.  
Et wodt dudelik dat Klaos hielendal ontoerekeningsvatber verklaord wodden moet veur 
et misdrief dat hi’j begong; et in de braand stikken dus. Nao diagnostisch onderzuuk wodt 
vaastesteld dat Klaos belast is mit beschaediging van de hassens. De oorzaeke ligt naor alle 
warschienlikhied in et niet juust inschatten van de oorpiene van eerder deur de dokter. Want 
de oorpiene van Klaos bliekt meningitis (hassenvliesontsteking) west te wezen. En die het in 
twiede instaansie blievende schae an de hassens veroorzaekt. De naeme daorveur is N.A.H. 
(Niet Angeboren Hassenletsel). En dat hadde niet hoeft as de dokter op de juuste wieze rea-
geerd hebben zol. Dan was Klaos d’r mit een kuurtien van of west. Dus kom ik even weeromme 
op de titel van dit stok: ‘As jow et kotste strogien trokken hebben!’ Zoveul pech kuj’ dus in et 
leven hebben!

Bi’j et praotien vraog ik an Klaos wat et mit him dot dat hi’j zien vrouw en kiender nooit meer 
zicht. Zien vrouw is van him scheiden en die hoolt de kiender bi’j him weg. Hi’j zegt dan dat hi’j 
de kiender wel mist. Mar d’r vaalt mi’j gien inkelde emosie bi’j him op. Ok daor het hi’j schae 
oplopen. Want as hi’j beseffen zol wat as hi’j allemaole missen moet, dan zol hi’j daor toch 
hielendal van slag van wezen moeten?! Niks van dat alles verneem ie bi’j Klaos. De emosionele 
huushoolding warkt niet meer zoas et moeten zol. Et vermogen om him verplaetsen te kunnen 
in een aander, is hielemaole vot. 
Mar as ik him vraog naor hoe et vroeger gong op ’e zaek, dan komt d’r iniens dat realistische 
betoog. Dat et zwaor was mit veul financiële onzekerheden. Dat zi’j niet elk jaor op vekaansie 
konnen. Want hi’j wol ok gien passeniel ontslaon. Die hebben ok recht op een bestaon, vint hi’j. 
Daor bliekt veuuur mi’j uut dat hi’j een sociaole warkgever west is. Kiek, an zoe’n verhael klopt 
gewoon alles. Asof d’r niks an et haantien is mit Klaos.
Mar as ik him vraoge wat as zien toekomstplannen binnen, dan bliekt al gauw dat et hielemao-
le mis is mit him. Hi’j zegt dan zonder blikken of blozen dat hi’j zo gauw as de Tbs d’r of is en 
hi’j vri’j man wezen zal, een kwekeri’je op Cuba beginnen gaot. Omdat daor de mooiste plaan-
ten gruuuien en et klimaot daor et beste is. En hi’j mient veur honderd percent dat et allemaole 
deurgaon zal. En hi’j zegt ok dat hi’j trouwen gaot mit zien advekaote. Alle besef van realiteit 
ontbrekt bi’j him, dat is dudelik. 
Mar disse advekaote het wel tegen him zegd dat zi’j perberen zal om de Tbs d’r hiel gauw of te 
kriegen. Zi’j het him uutlegd dat hi’j niet in een Tbs-kliniek thuusheurt, mar in de GGZ.
Klaos het een geweldige advekaot. Now moe’k d’r wel bi’j vermellen dat kliënten, waor ik mit 
warkt hebbe, meerstal niet zokke goeie advekaoten hebben. En dat komt gewoon omdat et 
‘losers zonder centen’ binnen. Ik zeg mar gewoon even zoas et gaot. Recht is mit geld te koop; 
perbeer et mi’j mar es te ontstrieden!! 

Die goeie advekaote is deur de femilie van Klaos inschaekeld. En ik daenke dat die wel begre-
pen het dat Klaos (en femilie) wel een peer griepstuvers te besteden hebben an een goeie 
advekaot. En et zal lokken gaon ok! Want uutaendelik wet zi’j veur Klaos d’r een goed risseltaot 
uut te slepen. Bi’j een verlengingszitting van de Tbs krigt zi’j et veur mekeer dat de Tbs omme-

zet wodt in een RM (Rechtelijke Machtiging). Daormit blift et kader dwingend, mar mit meer 
meugelikheden om (veural laeter) een beter passende woonveurziening te vienen. 

‘Klaos’ is niet de echte naeme van de man die as ik hier boven beschrief. Mar et verhael past 
wel veur een belangriek pat bi’j een kliënt waor ik as hulpverliener mit verbunnen west bin. 
Die woont now in een anpaste woonvorm mit daegelikse begeleiding en toezicht, mar is wel 
beheurlik oftaekeld. Zien hassenfunkties nemen de hieltied veerder of. Daordeur wodt et ok 
motorisch hadde minder. Hi’j verooldert hadder as wat gewoonlik et geval is. Zoveul pech kuj’ 
dus hebben!

NB:
Ronald David Laing (Glasgow, 7 oktober 1927 – Saint-Tropez, 23 augustus 1989) was een 
Schotse psychiater, die uutgebreid over psychiatrische andoenings schreven het. Van him is et 
gedicht hiernao, da’k uut et Engels vertaeld hebbe. Ik vien et van toepassing op et stok over 
‘Klaos’.

V an et begin van dit jaor of het de Stel-
lingwarver Schrieversronte overleg mit 
de lekaole omroepen Odrie en Radio 

Centraol over een hiel ni’j Stellingwarfs radio-
pergramme. 

Et pergramme zal verzorgd wodden deur de 
Stellingwarver Schrieversronte en wodt, zo 
bin de plannen, vanof oktober wekeliks op de 
vri’jdag van 18.00 tot 19.00 ure uutzunnen. 
In et pergramme dat alle keren een ure duren 
zal, is d’r ommedaenken veur tal van Stelling-
warfstaelige en kulturele onderwarpen. 
Jim moe’n daorbi’j daenken an verhaelen 
en gedichten, meziek, een Stellingwarfs 
heurspul, biezunderheden over de tael, een 
kulturele agenda, een wekelikse taelvraoge, 
Stellingwarver recepten en zo veerder. 
An et pergramme zullen tal van vri’jwilligers, 

schrievers en dichters een bi’jdrege leveren 
gaon; sommigen wekeliks, eren ien keer in de 
maond. 
Veur de prissentaosie zorgen, elk om de 
weke, Kjest Herder en Sietske Bloemhoff; zi’j 
bepaolen ok de meziekkeuze. 
Et pergramme wodt opneumen in et gebouw 
van de Schrieversronte, zo is et doel. De beide 
lekaole omroepen zuken op dit mement de 
beste meugelikheden daorveur uut. 

Van de redaktie

Plannen veur ni’j Stellingwarfs  
radiopergramme

I n 1917 verschient van predikaant Jan Wa-
terink van Appelsche de publikaosie: Het 
godsdienstig leven in Frieslands Zuid-Oost-

hoek. Hierin schrift de nog jonge domenee 
over et geleuf, mar meer nog over et onge-
leuf in God doedertieden van de meensken 
in et Stellingwarver laand. De muuite weerd 
om hier, een dikke honderd jaor laeter, nog es 
andacht an te geven. Mar eerst wat meer over 
de opmarkelike karrière die Waterink nao zien 
verblief in Appelsche deurmaekt.

Groot wetenschopper
Jan Waterink (1890-1966) wodt geboren in 
Den Hulst bi’j Staphorst. Zien heit is daor 
godsdienstonderwiezer. Waterink leert veur 
predikaant an de Theologische Schoele van 
de Geriffermeerde Karken in Kaampen. In 
1914 trouwt hi’j mit Joukje van der Kam van 
Et Vene; et echtpeer krigt gien kiender. 

In etzelde jaor dat hi’j trouwt, wodt de 
23-jaorige predikaant ansteld bi’j de Kristelik 
Geriffermeerde Gemiente van Appelsche. Hi’j 
gaot daor dan mit zien vrouw wonen in de 
pasteri’je naost de geriffermeerde karke an de 
vaort. Deur de kattegesaosielessen die hi’j an 
de jongeluden in et dörp geft, raekt Waterink 
slim interesseerd in heur geestelike ontwikke-
ling. Ok verdiept hij him in de Stellingwarver 
volksaord en volkskunde. Zoaj’ hieronder zien 
zullen, geft dit mit mekeer stark richting an 
zien laetere leven as wetenschopper.

Nao drie jaor in Appelsche, wodt Waterink 
predikaant in Zutphen. Daor is hi’j ok lerer 
an et Kristelik Lyceum. Vanuut Zutphen volgt 
hi’j aanderhalf jaor kolleges sociaole geogra-
fie (‘hoe gedregen meensken heur naor de 
omgeving waorin zi’j leven’) an de universiteit 
van Bonn. Niet zoe’n veur de haand liggend 

onderwarp veur een domenee, mar wel al 
getugende van Waterink zien briede belang-
stelling. Uut gebrek an centeraosie reist hi’j 
ien keer in de weke van Zutphen op-en-daele 
naor Duutslaand mit een goederentrein. 

Ok lat Waterink him as Zutphens predikaant 
inschrieven as student theologie an de Vri’je 
Universiteit (VU) van Amsterdam. In 1923 
promoveert hi’j daor cum laude op et proef-
schrift Plaats en methode van de ambtelijke 
vakken. In 1929 wodt de domenee hooglerer 
pedagogiek, pedologie en psychotechniek an 
de VU. Daor kuj’ an zien dat zien belangstel-
ling van de theologie de hieltied meer in de 
richting gaot van de studie en behaandeling 
van jongeluden mit al dan gien geestelike 
ofwiekings. 

Carol Klok

Geleuf en ongeleuf in de Stellingwarven

Domenee Jan Waterink, 1920
(beeldbank.amsterdam.nl)

Laeter wodt Waterink ok nog rector magnifi-
cus (‘baos’) an de VU. 

Jan Waterink lat in zien akedemische leven 35 
boeken en honderden publikaosies et locht 
zien, zoas de driedielige serie Inleiding in de 
theoretische pedagogiek en Aan moeders 
hand tot Jezus. Van 1934 tot 1961 geft hi’j et 
tiedschrift Moeder, Practisch tijdschrift voor 
de vrouw in het gezin uut. Hier staot onder 
eren een vraogerebriek in over de opvoeding 
van kiender.  

D’r verschienen van zien haand ok vier 
boeken over oons keuningshuus. Dit vanuut 
zien speciaole baand mit keuninginne Juliana 
en preens Bernhard. Waterink test een peer 
van de preensessen en geft et keuninklik 
echtpeer ok opvoedingsadviezen veur heur 
kiender.

In 1961 gaot perfester Waterink as man mit 
groot anzien mit pensioen. Daormit sluut hi’j 
een toonangeven wetenschoppelike karri-
ère of die aachterof bekeken in Appelsche 
begon. In 1966 komt Waterink in Amsterdam 
te overlieden. 

Geleuf en ongeleuf 
In zien Het godsdienstig leven van Frieslands 
Zuid-Oosthoek wist Waterink eerst op de hiel 
eigen geschiedenis en de slecht toegaan-
kelike ligging van de Stellingwarven. De 
domenee zicht een dudelik verbaand tussen 
de Stellingwarver volksaord en de schraole 
zaandgronden, waor de meensken op leven 
en altied mar weer sappelen moeten om heur 
kossien bi’j mekeer te scharrelen. In zien ogen 
is de mooie netuur van de streek daorbi’j wel 
weer een pleister op ’e wonde. 

De predikaant geft nog an dat d’r vroeger een 
klooster lag an de weg van Oold-Appelsche 
naor Else. Et hiette ‘’s Waerelds licht’, mar et 
zol neffens him de Zuud-Oosthoek niet echt 
‘verlocht’ hebben. Et bestaon van dit klooster 
is an now toe nooit echt antoond.

De schriever zicht in zien publikaosie et 
Stellingwarver volk as een verzaemeling van 
‘grenzeloze individualisten’, die nooit mit 
mekeer optrekken. Kennelik wus hi’j niet van 
bi’jglieks de eerdere veenstaekings in Appel-
sche. Daorbi’j kwammen de arbeiders ja mit 
mekeer in opstaand tegen heur veenbaozen. 

De vroegere geriffermeerde karke en pasteri’je an de Vaort Z.Z. in Appelsche (gereformeerdekerken.info)

Wat et geleuf angaot, bestaot d’r neffens Wa-
terink in de Stellingwarven doedertieden een 
‘medern heidendom’. Mar iene op ’e zeuven 
bewoners geleuft in God. En de goddelozen 
veural in et socialisme, wat hi’j omschrift as 
‘een soort godsdienst zonder onbegrepen 
eeuwigheid’. Hi’j vint de Stellingwarvers in 
heur daenken stiefkoppig en veurzichtig bi’j 
alles wat ni’j is: “Wa’k niet begriep - zoas et 
geleuf en de biebel - is onzin, eerst zien en 
dan geleuven”.

Waterink zegt dat de weinige meensken die 
wél geleuven, veural anhanger binnen van 
‘het orakel en de gevaarlijke ketter’ Jacobus 
Brill (1639- 1700). Disse wever en katte- 
gesaosiemeester van Leiden hadde in de 
zeuventiende ieuw zo zien hiel eigen geleuf 

uutdocht. Hi’j hadde dat allegere opschreven 
in zien De werken, klaar en grondig aanwij-
sende het pit en merg van de ware wesentlijke 
Godgeleerdheid. Brill zag bi’jglieks de karke 
niet as middel van God, mar van de Saotan.

As de invloed van Brill verwaetert, krigt nef-
fens Waterink de ‘God en mensch onteerende’ 
domenee Gerarardus Kuypers (1722- 1798) 
van Nijkerk voete an de grond in oonze kont-
reinen. Dat disse uutzunderings in et geleuf, 
die Brill en Kuypers weren, zoe’n vat kregen 
op ’e Stellingwarvers, komt omdat die zels zo 
uutzunderlik weren, zo schrift Waterink.

An et aende van zien verhael stelt de schrie-
ver nog dat d’r veur et verkondigen van et 
geleuf in oonze omkrieten nog veul wark 
daon wodden mos. Kennelik vuult hi’j zels 
gien roeping om dat te doen. Zien publikao- 
sie verschient as hi’j al vertrokken is naor 
Zutphen.

Bronnen
www.delpher.nl → Boeken Basis: waterink het 
godsdienstig leven in frieslands zuid- oosthoek
www.biografischportaal.nl, zuken: jakob brill
https://nl.wikipedia.org/wiki/Jan_Waterink
https://nl.wikipedia.org/wiki/Gerardus_Kuypers

Waterink zien publikaosie
(delpher.nl)

DeOvend_april2019_binnenwerk.indd   19 26-03-19   11:16



20  DE OVEND

A bel was een kerel naor mien hatte. Dat 
vun ik al vot-en-daodelik, eins vanof et 
mement dat ik him en zien femilie as 

huusdokter bezocht. 
Boer wezen zat Abel in et bloed. Mar hi’j 
kwam niet uut disse kontreinen. Hi’j en zien 
femilie weren jaoren leden al verhuusd naor 
Frieslaand, van de Veluwe naor Hooltpae. Mar 
evenzogoed was hi’j mit recht een man van et 
plattelaand mit zien anstikkelike lach en zien 
appelrooie wangen. Daoromme was et muui-
lik om zien leeftied te raoden. Lichtkaans ok 
vanwegens die twinkelende ogen. Ie konnen 
et idee hebben dat Abel nog in de dattig was, 
mar ’op pepier’ klopte dat dan niet. In war-
kelikhied was hi’j al haost vuuftig en de heit 
van een groot gezin, dat mit naeme beston 
uut een tal taeterende jonge vrouwluden mit 
rokkies tot op ’e grond. 

Nao dat eerste bezuuk an zien femilie volg-
den d’r in de loop van de jaoren nog vule 
meer. D’r is in zoe’n grote huusholing now 
ienkeer altied wel wat te doen veur een dok-
ter! Mar hieltied was et mit plezier da’k heur 
bezocht. Dat kwam veur et grootste pat deur 
Abel zels. Zonder mekeren geneut ik van zien 
anstikkelike lach en zien fleurige, kaekelende 
vrommesies die altied bi’j him in de buurt 
weren. Et wodde mi’j almar dudeliker dat hi’j, 
in dat diel van de boerderi’je midden tussen 
zien vrouwluden, veur twiede vioele speulde. 
Mar et was ok dudelik dat hi’j die bi’jrolle mit 
genoegen speulde.

Daenk now liekewel niet dat et altied ’ho-
sanna’ was bi’j Abel en zien femilie. D’r weren 
ok de gebrukelike, alledaegse zorgen zoas 
in elk gezin. Bi’jglieks as iene van de kiender 
ziek was, of doe zien vrouw naor et zieken-
huus mos veur een zwaore opperaosie. En 

dan weren d’r ok hieltied nog de zorgen van 
en om et bedrief! Ik herinnere me nog dat 
bi’jkaans alle koenen op ’e stal toegelieke 
ziek weren. Of die keer dat Abel zien beste 
merrie doodgaon was nao de geboorte van 
een vool. Wat mi’j al die jaoren bi’jbleven is, 
was de schienber lochtige wieze zoas hi’j al 
die zorgen en dat verdriet verdregen kon. 
Abel raekte niet zwaor op ’e haand, mar bleef 
altied opgeruumd, mit altied weer die lach! 
Hoe speulde hi’j zoks toch klaor? Gaonde-
weg de jaoren wodde dit mi’j dudeliker: Abel 
leefde ’in de Heer’.

Die smeediezeren letters in et hekke veur de 
hoeve zollen veur de kenners dudelik genoeg 
wezen moeten! ’Eben-Haezer’ ston d’r: ’An 
now toe het God mi’j hulpen’... En aanders wel 
die snaeterende vrommesies die altied om 
Abel hennehongen. Gien spiekerbroeken van 
Levi’s! Inkeld nette jurkies tot op ’e grond! En 
as dat nog niet genoeg was, dan mos zoks 
wel dudelik wodden op et mement dat ik op 
hoeve Eben-Haezer weer een bevalling daon 
hadde en d’r weer een maegien geboren was. 
‘Wi’j numen heur Sara, dokter,’ hadde Abel 
doe zegd. ‘En wi’j daanken de Heer veur zien 
goedertierendhied,’ voegde hi’j daor doe nog 
an toe... ‘Pries de Heer,’ heurde ik de mi’j on-
bekende kraomzuster naost mi’j zeggen, mit 
een tongval waoraj’ uut opmaeken konnen 
dat zi’j warschienlik argens van de Veluwe 
kwam en grif niet uut Hooltpae. Veur mi’j was 
dat allemaole niet van belang. Et wodde mi’j 
hieltied dudeliker dat Abel zien levenslust 
votkwam uut een rotsvaast vertrouwen in 
zien Heer. Veur alle dudelijkhied, waor zien 
bliedschop ok wegkwam, et maekte mi’j 
eins weinig uut: Abel was gewoon een aorig 
meenske mit een plezierige lach en ondeu-
gende ogen. Hi’j, en alderdeegst ok zien 

Rob Zethoven

Hoeve ’Eben-Haezer’

taeterende vrommesies mit de lange jurken, 
maekten dat ik alle keren weer mit plezier 
zien gezin opzocht... Zol et zo wezen dat de 
Heer dat echt zo bedocht en maekt hadde, 
dan was dat goed daon! As huusdokter kon ik 
d’r alliend mar van genieten.

Ik bin ik niet zo thuus in de biebel. Wel wodde 
ik vroeger mit mien ooldere bruur naor de 
’zundagsschoele’ stuurd. Mar dat was dan 
veural omreden mien mem op zundag gien 
ommedaenken om oons hebben wol en in 
alle rust de kookwas doen kon! ‘Daj’ mar een 
lieve geleuvige jonge wodden meugen,’ zee 
mien beppe altied hoopvol doe ik nog een 
klein joongien was. Mar beppe leeft allange 
niet meer en lichtkaans is dat mar goed ok! 
Want van dat geleuvige is bi’j mi’j niet zoveul 
terechtekommen en mien kunde van de bie-
bel vertoont grote leegten.

D’r is mar iene tekst in de biebel die as ik 
altied onthullen hebbe, en dat is de brief van 
Paulus an de Korintiërs. En dat kwam dan wis 
en werachtig deur dat schallende bekken! 
Paulus vertelt in zien brief an de Korintiërs dat 
et uuteindelik niks uutmaekt wat aj’ doen, al 
is et mit de beste bedoelings! Aj’ et niet uut 
liefde doen dan bin ie niet meer as een hol 
vat of een schallend bekken! Kiek, dat bin 
pas teksten waor ik wat an hebbe as dokter! 
Paulus zegt mi’j hier mit zovule woorden: 
Beste dokter, ok al is alles wat aj’ doen nog zo 
wetenschoppelik bewezen en ok al doej’ nog 
zo je best, as jow behaandeling van je pesjent 
niet inspireerd wodt deur de liefde, dan stelt 
alles wat aj’ doen gien stuver veur! Daor kuj’ 
et as dokter dan wel even mit doen! Intied 
zat et mit de liefde tussen Abel zien gezin 
en heur huusdokter wel goed. In et diel van 
de boerderi’je waor hi’j en zien vrouwluden 
woonden was de liefde overal te vienen. 

Zo smoek as et vuulde bi’j Abel en zien gezin, 
zo koold en kil vuulde et an in et veurhuus 
van de boerderi’je waor Izak en Anna, de 
oolden van Abel, woonden.

Heit Izak was een autoritaire, strenge man 
mit een bliek, maeger gezicht. Een hiel eer 
gezicht as dat van Abel. Abel leek veul meer 
op zien mem Anna die krek zokke appelwan-
gen en vrundelike ogen hadde as heur zeune. 
Mar mem Anna dee d’r stillegies en benepen 
et zwiegen toe zolange as heur man Izak in 
de buurt was... 
In et veurhuus was et altied schiemerdonker. 
Daor hong een onplezierige, alderdeegs wat 
bedrokte sfeer. Et liefste zol ik de ruumte 
mieden veur een bezuuk an Abel zien gezin, 
mar de ienige weg om daor te kommen was 
now ienkeer deur et veurhuus. En dan mos 
ie langs Izak, daor was gien ontkommen an. 
Meerstal dee ik dan veurkommen asof ik een 
protte haost hadde, en hoopte dan langs Izak 
te lopen mit een kotte, vrundelike groet. Mar 
dat lokte mar hiel zelden. Ik ontkwam haost 
nooit an een stichtelik woord, deurregen mit 
biebelteksten, waorvan Izak d’r meer veur 
et griepen hadde as vuuf domenees op een 
riegel. 

Zo ok die dag dat ik Abel weer es bezocht. 
De vesite was dit keer anvraogd deur heit 
Izak, wat op himzels hiel ongebrukelik was. 
De bosschop zels was nog ongebrukeliker... 
Et begon mit een ingewikkeld verhael mit 
plechtige teksten. Ik begreep d’r uut dat Izak 
him zorgen maekte over zien femilie, en mit 
naeme om Abel. Abel zol lieden onder de 
gesel van de Mestwet, of zoks-zo-wat. Hiel 
dudelik wodde et mi’j niet, mar ik besleut 
nao een peer tellen veur de tillefoon gien 
muuilike vraogen meer te stellen. Ik dee d’r 
beter an en gao d’r mar op of. Zo repte ik mi’j 
an et aende van et spreekure naor hoeve 
Eben-Haezer al nam ik me dit keer veur om 
zonder al teveul biebelteksten van heit Izak 
zo rap meugelik bi’j Abel te wezen. Vergese 
hoop, zo dee aachterof blieken!
Heit Izak, die disse keer nog stiemser keek as 
eers, hadde him op onverzettelike wieze veur 
de deure naor Abels ofdieling opsteld. Daor 
scheut ik dus zomar niet om henne! ‘Mooi dat 
de dokter d’r is, mar laoten we eerst even te-

gere an taofel plaknemen,’ zee hi’j op plechti-
ge wieze, en winkte  zonder mien reaktie of te 
waachten zien vrouw die zwiegzem an taofel 
zitten kwam. De preek kon beginnen, d’r was 
gien ontkommen an! 
‘Dokter, in de Schrift staot, zoas jow weten, 
dat de zode niet deursneden wodden mag. 
En zo hebben we dat oonze zeune Abel ok 
altied veurholen. Wi’j warken daoromme niet 
mit een zodebemester, zullen jow begriepen!’ 
Ik bedocht mi’j doe hoe beparkt mien biebel-
kennis was, en hielemaole as ik die vergeleek 
mit die van Izak. Want van zoden hadde ik 
in de biebel nog nooit wat lezen, krek lieke-
min as van een zodebemester! Toch dee ik 
krek asof ik alles begreep en nikte plechtig 
bi’j alles wat hi’j zee. Veural mit as doel om 
daordeur tied te winnen. ‘Hiel goed,’ wo’k al 
zeggen doe ik docht dat Izak uutpreveld was, 
‘dan gao ik now naor Abel.’ 
Mar et dee blieken dat Izak nog mar krek uut 
aende zet was. Mit een simpele haandwiezing  
wees hi’j mi’j te plak, ik mos zitten blieven 
en vervolgens gong hi’j op onverstoorbere 
wieze en mit verheven stemme veerder mit 
zien verhael... 
‘Wi’j bewarken dus et laand zoas de Heer et 
veur het, en strujjen de mest van et vee over 
et laand uut, zonder de zode deur te snieden. 
Jammer genoeg is de Mestwet niet beschre-
ven, dus niet opneumen in de Schrift mit as 
gevolg dawwe dit jaor al stokmennig keren 
bekeurings kregen hebben. Now biwwe ban-
ge dat dit Abel tevule wodden is...’
Dit leek mi’j et juuste mement om de preke-
ri’je echt te stoppen..., kwam in de bienen 
en zee: ‘Zo, dan gao ik now mar es bi’j Abel 
kieken!’ 
Mar Abel zien heit maekte me weer dudelik 
dat hi’j nog niet uutpredikt was en zonder 
omhael gong hi’j veerder mit wat, argens 
in de veerte, op een komplement begon te 
lieken. ‘Wi’j vienen jow een hiele goeie dokter. 
Ok oonze kiender bin slim wies mit jow. Wi’j 
heuren dat de dokter now ok riegelmaotig 
op ’e tillevisie te zien is. Wi’j kieken vanzels 
gien tillevisie, mar zoas jow begriepen zullen 

vienen we et mooi dat de dokter zo bekend 
wodt.’ 
An now toe klonk et best positief, al hielendal 
veur Izak zien doen en ik nikte dan ook vroom 
bi’j alles wat hi’j zee. Mar ik vuulde een hiele 
grote ’mar’, een veurbehoold in de vorm van 
een stichtelijk slot ankommen... En ja heur, 
daor kwam hi’j dan ok! 
‘Dokter moet ien ding wel goed bedaenken,’ 
zee Izak mit lude stimme. ‘D’r moet zegen rus-
ten op ’e middels! Want as de Here zien haand 
niet legt op jow middels, is al jow haandelen 
alliend mar iedelhied.’ 
Now was bi’j mi’j de greens berikt! ‘Jow heb-
ben hielemaole geliek, d’r moet zegen rusten 
op ’e middels. Mar now gao ik wel naor Abel! 
Want et is om him dat ik hier uuteindelik bin!’

Vanuut et schiemerduuster van et veur-
huus klonk mi’j et fleurige gesnaeter van de 
kienderstemmen in de stal me al van verens 
integen. Abel zat mit een straolend gezicht 
op een grote baank in de midden van de 
kaemer. Een stok of vuuf maegies in lange jur-
ken fladderden om him henne. Dit was now 
niet bepaold de toestaand waor as ik Abel in 
verwaachtte  an te treffen! 
‘Hee, daor hewwe oonze goeie dokter, 
vrouwluden,’ reup Abel. ‘Wat mooi dat jow d’r 
binnen. Hier gaot alles goed, heur! En hoe is 
et mit de dokter?’ 
‘Ja, mit mi’j wel goed,’ gaf ik him, nog altied 
verbaosd, bescheid. ‘De berichten van jow 
heit weren liekewel niet zo fleurig, Mestwet 
en bekeurings en zoks meer...’
‘Och dokter, de berichten van mien heit bin 
nooit zo fleurig, mar et is een goeie man,’ zee 
Abel. ‘Hi’j lest veul in de biebel, krek as ik. Mar 
ik geleuf dat hi’j ere heufdstokken lest as ik. 
En die Mestwet vaalt niet slim mit, heur, mar 
daor hebben alle boeren ongemak van. Gister 
wodde et me allemaol even te vule. Mar op 
’e mark kwam ik een boer integen, en die zee 
ok vule te lieden te hebben vanwegens de 
Mestwet. En die het mi’j een wondermiddel 
verkocht. Vuuf pillegies op een dag, en et 
gaot now al veul beter mit mi’j.’ 

Abel haelde intied twie potten pillen uut de 
keukenkaaste die hi’j mi’j in de hanen drokte. 
‘Ze bin wel aorig an de pries, mar et moet 
meraokels goed spul wezen, zee de boer. Hi’j 
bruukte et zels ok! Bin jow bekend mit dit 
middel, dokter?’ vreug Abel. 
D’r bekreup mi’j een ongemakkelik gevuul. Ik 
was d’r bange veur dat Abel deur zien kollega 
besodemieterd was! Mien bange vermoe-
den wodde warkelikhied doe ik op et etiket 
Ascobinezuur 100 mg staon zag! Vitamine 
C-pillegies die aj’ an de kiender geven as ze 
verkolen binnen! 
‘Ja, ik ken dat middel Abel, wat heb ie d’r veur 
betaeld?’ 
‘Twiehonderd gulden, dokter,’ gaf Henk be-
scheid en ik schrok me bi’jkaans een beroerte.  
‘Veur die twie potten, Abel?’ vreug ik him. 
‘Nee, veur elke pot!’ 
Ik was even toekocht, ston op dat mement 
evenpies mit de mond vol tanen. 
‘Mar wat vint de dokter d’r van?’ vreug Abel 
mi’j opni’j.
Inienen scheut me de preek van heit Izak 
weer in ’t zin, die as ik krek teveuren anheu-
ren moeten hadde.
‘Luuster Abel, jow heit vertelde me zopas nog 
dat d’r zegen rusten moet op ’e middels. Ik-
zels bin et daor hielemaol mit iens. Zonder ze-
gen op ’e middels warkt d’r niks. En ik hebbe 
et idee dat d’r now juust op dit middel vule 
zegen rust. Doe daor jow veurdiel mit!’ 
Abel keek me mit een straolende lach an en 
kreup me zuver an. ‘Wi’j hebben nog nooit 
zoe’n goeie dokter had, zovule is wel zeker, 
dokter!’ 
Niet lange daornao nam ik hiel hattelik of-
scheid van Abel en zien vrouwluden. Ik mos 
allienig nog langs Izak. ‘Daank veur jow wieze 
woorden, Izak, veural ok over die zegen en de 
middels!’ zee ik in et veurbi’jgaon. 
Ik zag nog krek vanuut mien ooghoeken hoe 
Izak tevreden naor zien vrouw nikte. Ik gong 
op huus an, drokte et hekke mit de woorden 
Eben-Haezer dichte an et aende van de oprit 
en vreug me of wat of Paulus d’r van vienen 
zol...

Veurlezers veur 
Tomke zocht

I eder jaor wodt in de eerste weke 
van juni de Tomke-veurleesweke 
holen. Tiedens die weke wodt d’r in 

de hiele perveensie veurlezen uut et 
jaorlikse ni’je Tomkeboekien in zowat 
alle ukkespeulplakken en plakken veur 
kienderopvang. 

Dat veurlezen gebeurt in et Bildts, et 
Fries en in et Stellingwarfs. Sjoukje Oos-
terloo vertaelt sund jaor en dag de van 
oorsprong Friestaelige verhaelen veur et 
boekien in et Stellingwarfs; et veurlees-
projekt wodt veurbereided en koördi-
neerd deur Akkie Zeilstra (Oost-Stelling-
warf ) en Wikje Haan (West-Stellingwarf ). 

Et veurlezen gebeurt deur een enthou- 
siaste groep vri’jwilligers, mar mit 
naeme in Westaende hebben een peer 
meensken stoppen moeten, zodat daor 
vraoge is naor ni’je hulpe. 
Daoromme: wie het nocht en doe mit an 
dit zo mooie gebeuren? 
Veur vraogen kuj’ kontakt opnemen mit 
de Stellingwarver Schrieversronte 
(0516-451108 / info@stellingwarfs.nl.) 
Daor kuj’ je netuurlik ok mitien anmel-
len!  

G eweldig veul lof en komplementen we-
ren d’r bi’j de première van de film ‘Daor 
klept de klokke weer’ op 22 feberwaori 

in Filmhuus Slieker in Liwwadden; etzelde 
was et geval bi’j de eerste vertoning van 
de film in Stellingwarf. Dat was in een volle 

theaterzael van ’t Buurthuus in Noordwoolde, 
daor de aovend in de smoeke foyer fleurig 
uut aende gong mit middelieuwse meziek 
van et duo Marianta (Marita Kruijswijk en 
Marian Nesse).

Van de redaktie

Et roegelt komplementen veur ni’je film
Jong en oold geneut van film op 22 feberwaori en op 22 meert

V.l.n.r: Marco Reekers, Dyno Hedges (filmmeziek), Thomas Rovers, Sietske Bloemhoff en de heufdrollespeulders 
Evert Pultrum, Dirk Nijk en Emma Winter. Vanwegens de geboorte van zien dadde kiend kon heufdrollespeul-
der Lute Wedekind niet naor Liwwadden kommen

Veur de première in Liwwadden was ok 
ommeraek veul belangstelling, zodat Film-
huus Slieker in Liwwadden alderdeegst heur 
twiede filmzael beschikber stellen mos. Die 
aovend wodde orgeniseerd deur et Europees 
buro veur kleine taelen (EBLT) i.s.m. de Stel-
lingwarver Schrieversronte op ’e ’Dag van de 
Memmetael’.
Op beide aovenden weren d’r veul komple-
menten; vanzels in et eerste plak veur de 
maekers en speulders van de ni’je Stelling-
warver film, mar ok veur et prachtige filmlied 
‘Lied van Stellingië’. 

Veul speulders en figuraanten van de film 
kwammen naor Liwwadden en/of Noord-
woolde om daor veur et eerst ’heur’ film te 
zien. De spanning was vanzels groot, op dit 
mement hadden ze allemaole even waachten 
moeten. De opnaemen wodden in de zom-
mer van 2017 maekt, mar deur wat tegenslag 
nao die tied was de film laeter klaor as dat 
eerst et doel was.  

Skriptschriever en regie
Spanning was d’r vanzels ok bi’j skriptschrie-

ver en regisseur Thomas Rovers uut Grunnin-
gen. Ok al was hi’j tot op et laeste betrokken 
bi’j de laeste punties op de i; veur him was et 
uteraord slim spannend hoe op zien eerste 
grote film reageerd wodden zol. Dat gul 
ok veur zien regie-assistent Marco Reekers, 
filmmeziekmaeker Dyno Hedges en Sietske 
Bloemhoff die indertied et initiatief veur de 
film nam en veur de perduktie zorgde. Al 
gauw was dudelik dat d’r niet alliend veul lof 
en wardering was veur alle akteurs in de film, 
niet minder was die d’r veur Rovers en zien 
filmploeg. In alle opzichten professioneel, dat 
was wat kenners d’r van zeden, en daor was 
ieder vanzels slim mit inneumen. 

Lied van Stellingië
Arg veul wardering was d’r ok veur et filmlied 
Lied van Stellingië, dat an et aende van de 
film te heuren is. Heufdrollespeulster Emma 
Winter uut Wolvege zingt et lied op indrok-
wekkende wieze; de tekst wodde schreven 
deur Henk Bloemhoff, de meziek is van Ro-
bert Lanting uut Oolde Pekel, die ok veur de 
begeleiding zorgde.

De jongste speulders van de film

Roerige geschiedenisperiode
Tiedens et dri’jen van de film koj’ in de zaelen 
in Liwwadden en Noordwoolde een spelde 
valen heuren, zo stille was et. Jong en oold 
geneut bi’j et zien van et filmverhael over een 
roerige periode in de Stellingwarver geschie-
denis. Et gaot om de tied rond 1500 doe Stel-
lingwarf zien vri’jhied, nao veul striederi’je, 
veurgoed kwietraeken zol en bi’j Frieslaand 
indield wodde. 
De film is baseerd op et boek ‘Daar klept de 
klok weer’ dat onderwiezer Hendrik Hooge-
veen in 1949 schreef, en dat vuuftig jaor 
laeter deur Hans Koopmans, ok onderwiezer, 
in et Stellingwarfs vertaeld wodde.

Onderwies
Schrieversronteveurzitter Klaas van Weperen 
gaf in zien eupeningswoord in Noordwoolde 
et belang van dit soorte van projekten an 
veur et Stellingwarfs. Hi’j gaf ok an dat d’r de 
laeste tied hiel arg veul positief ommedaen-
ken en belangstelling is veur et Stellingwarfs, 
veural ok veur et Stellingwarfs binnen et 
onderwies. 
Ok de film ‘Daor klept de klokke weer’ is mit 
naeme bedoeld veur et (vervolg)onderwies. 
An lesmateriaol en speciaole warkwinkels 

heurende bi’j de film wodt de kommende 
tied warkt, zodat de prissentaosie van de film 
an de schoelen laeter dit jaor wezen zal. Ni’je 
filmplannen bin d’r ok, gaf Van Weperen an. 
Et gaot liekewel dan om fiktie: et doel is dat 
een tal oorspronkelike Stellingwarver volks-
verhaelen verfilmd wodden zullen, mar dan 
daelezet in de tied van now. An die plannen 
wodt de kommende tied mit vaosie deur-
warkt.

Mit mekeer
An et aende van de aovend bedaankte 
Schrieversrontedirekteur Sietske Bloemhoff 
iederiene die him op wat veur meniere dan 
ok inzet hadde veur de film van hatte daor-
veur. ‘Et was een meraokels mooie tied die we 
mit mekeer hadden. En mit mekeer hebben 
we zorgen kund veur disse prachtige film. 
In de tied dat ik bi’j de Schrieversronte wark 
is dit misschien wel de aldermooiste aktiviteit 
veur mi’j west an now toe,’ zo leut ze weten. 
Bloemhoff benaodrokte ok de geweldig 
grote inzet van de heufdrollespeulders Emma 
Winter, Lute Wedekind, Dirk Nijk en Evert 
Pultrum, en die van Thomas Rovers en eerste 
regie-assistent Marco Reekers. 

Ok de wethoolders Jouke Jongsma en Marcel Bos (links veuran) van Oostaende geneuten van de film; 
rechts Thomas Rovers

Film naor de dörpen
De kommende tied zal de film in een flink tal 
dörpen in Stellingwarf vertoond wodden. Bi’j 
die vertonings zullen mitwarkers en/of speul-
ders an en in de film uutleg geven over hoe 
de film tot staand kommen is, mar ze zullen 
grif ok over heur eigen, soms smeuiige, erve-
rings tiedens de opnaemedaegen vertellen. 

35 jaor bi’j SSR
Nao et daankwoord van Sietske 
Bloemhoff fielseteerde veurzitter Klaas 
van Weperen heur omreden ze in de 
meertmaond 35 jaor in dienst was van 
de Stellingwarver Schrieversronte.

Foto boven:
Filmbeeld van 
Auke Stelling 
(Dirk Nijk) die et volk 
toesprekt

Foto rechts:
Filmbeeld van Anne 
(Emma Winter) en 
Franke (Lute Wedekind)

Lied van Stellingië
Dwas deur de weren, de wallen, de woolden, 

dichtgruuide dellen en hoge de waand

waolende horren en heide en dieze

straolende dörpen, oonz’ akkers, oons laand 

Komm’nde van verens huden w’ oonze vri’jhied

En ieder telt mit in oons Stellinger laand,

Wondermooi eigen recht waekt over regels,

Stellingië hoolt zien warf in de haand

Drie stellings te kiezen veur boven et volk, 

De keizer as hoogste, gien minder, gien meer, 

Et recht bin wi’j zels en krek zo et laand,

Gien zuderse baos, gien noorderse heer.

Gemienschop van vri’jen, gien slaaf hier noch sloof

Veur gaasten gaastvri’j en veur onraod te hoop’

Dan heur ie de klokke - die ropt om oons volk.

Beraod, hiel Stellingië, op naor Berkoop!

 

Ieuwen veurbi’j en ieuwen te gaon,

Bi’j Lende en Kuunder, oons volk an et wark,

Altied veur vri’jhied, en elk meenske liek,

Mit mekeer hiere en mit mekeer stark! 

(tekst Henk Bloemhoff, meziek Robert Lanting)

E t jaor 2019 begon niet arg bemoedi-
gend. Aj’ oolder wodden kriej’, krek as 
een auto op jaoren, de hieltied meer 

mankementen. Ik mos elke keer naor et zie-
kenhuus veur artritisachtige verschiensels in 
de hanen, en de apneu waor as ik ok al tieden 
mit hannes. Et gong in laeste zo mal da’k 
behalven naor Et Vene ok al naor Liwwadden 
mos. 
Begin feberwaori mos ik in verbaand mit de 
apneu naor de kaekchirurg om te zien of ik 
toch nog veur een beugel in anmarking kom-
men zol as uterste oplossing, want mit dat 
ellendige snorkelapperaot kon ik beslist niet 
uut de voeten en kreeg gien wink meer in 
de ogen. Nao een vlochtige blik in de mond 
fielseteerde hi’j me omdat et gebit aorig 
beter wodden was et laeste jaor en zee da’k 
et gebit de kommende weken mar anmeten 
mos. Doe maekte ik aachterof bekeken een 
allemachtigen blunder en zee dat mien ver-
staandskoeze d’r ok nog es een keer uut mos. 
Daor hadden mien tandarts en de mondhygi-
eniste et al es over had dat dat beter was veur 
et schoneholen van de koezen. 
‘Gao mar zitten,’ zee de kaekchirurg, ‘ik hebbe 
et wel even an tied en et duurt ok mar een 
peer menuten.’ 
Veurda’k et goed en wel in de gaten hadde 
lag ik strikziede op ’e behaandeltaofel. En 
inderdaod, nao twee dikke spuiten en wat 
henne-weer wrikken was binnen vuuf menu-
ten de koeze d’r uut. Ik kreeg een spoeldraan-
kien mit en een deuze mit wel 25 zwaore 
pienstillers. Wat overdreven en een votgooid 
geld, docht ik, om zoveul pienstillers mit te 
geven. Aovens gong et eten netuurlik niet 
van hatte, mar toch smaekte de stamppot me 
zoas gewoonlik weer verrekte goed. 
De dag daornao gong ik op mien vri’je dag 
weer lekker et veld in mit Kees en Reino. Mar 

doe begon de ellende, de wange wodde 
almar dikker en de piene was niet te verdre-
gen. De pienstillers verdwenen as sni’j veur 
de zunne. Nao een peer daegen allemachtig 
ofzien belde ik naor et ziekenhuus. Ik mos 
mar even langeskommen. Mien zeune Peter 
was gelokkig thuus, dat kon ik mooi mit zien 
auto naor Et Vene. 
Et is vanzels een slecht teken daj’ alle ofdie-
lings in dat grote ziekenhuus al bliendelings 
weten te vienen. Wel een betien vremd vien 
ik et toch wel dat d’r in de waachtkaemer een 
filmpien van Mr. Bean ofdri’jd wodt,  waor as 
hi’j de gek het mit alderhaande ziekenhuus-
pesjenten. Et ligt d’r toch wel een betien an 
in welke staot de waachtende meensken 
verkeren. Aj’ al beheurlik toetaekeld binnen 
dan zuj’ misschien wel lachen as de spreek-
woordelike boer mit koezepiene. 
Al redelik gauw kon ik aachter een verpleeg-
ster anlopen naor de behaandelkaemer. Et 
was een ere chirurg, en hi’j vuulde even an 
de pienlike kaek en zee da’k de mond mar 
even wied eupen doen mos. Mar dat was et 
now krek, ik kreeg de kaeken haost niet van 
mekeer. Mit wat wringen en mit behulpe van 
een soortement spiegeltien keek hi’j naor 
de wond en hadde et over een ’bacteriële 
besmetting’. Doe kwam hi’j mit een spuite mit 
vloeistof en speut dat in de hevig kloppende 
’krater’ waor as mien koeze zeten hadde. Ik 
gong warkelikwaor deur de grond en wodde 
gek van de hevige piene. Dit herhaelde hi’j, 
tot overmaot van raamp, tot drie keer toe. 
Dit was et argste wa’k ooit mitmaekt hadde 
in mien heus niet zo gangbere leventien. 
Beroerd van de helse piene kon ik niet liggen 
en niet staon, en alles wat ze zeden drong 
niet tot mi’j deur. Gelokkig was Peter op et 
laeste mement toch nog mitgaon en het et 
veerder regeld en reed weeromme naor huus 

Freddie de Vries

Een rammelende oolde auto!

DeOvend_april2019_binnenwerk.indd   29 26-03-19   11:16



30  DE OVEND

toe, want ik was nargens meer toe in staot. De 
wange bleef gruuien, et eten drokte ik naor 
binnen en veur de rest was et toeties eten. 
Wat hebbe ik een respekt kregen veur al die 
meensken die vroeger leefden zonder pien-
stillers. Doe wodde een koeze d’r nog uut- 
haeld mit een vieze knieptange, of een bien 
wodde d’r gewoon ofzaegd mit een stompe 
zaege. As ze geld hadden dan mossen ze 
mar een flesse jenever naor binnen warken 
om de piene wat vot te kriegen. Netuurlik 
begonnen zokke wonden te zweren en te 
etteren. Ok hadden ze gien ziektewet en gien 
hulpinstaansies, dat ik hebbe daoromme diep 
respekt kregen veur die meensken, en wat 
bin ik dan een dikke zute. Wat is een meenske 
mar klein as hi’j piene het. Gelokkig vergeten 
we dit redelik gauw en klaampen oons vaaste 
an de mooie mementen. De meensken van 
vroeger hadden in feite haost niks. Elke dag 
hadde warken, bi’j ziekte veul piene, gien 
ziektewet en amper geld om wat te besteden. 
Toch konnen zi’j deurgaon blieven omdat zi’j 
heur richten op kleine hoogtepunties in et 
jaor, zoas de kermis of een jaorlikse teniel- 
uutvoering. Wat hebben wi’j dan een luxe, 
mar jammer genoeg gaot de overdaod hiel 
rap vervelen. Elke dag taart eten komt je de 
strotte ok uut nao een peer daegen. Zo now 
en dan wat tegenspoed zet je weer op ’e reels 
en ie gaon weer genieten van de gewone, 
simpele dingen. Et mooie van een zieken-
huus is feitelik dat et niet uutmaekt hoe aj’ 
d’r binnenkommen, want tiedens de behaan-
deling woj’ weer weerommewurpen tot een 
meenske van vleis en bloed en dan het dat 
driedelige pak dat daor an de kapstok hangt 
gien inkelde meerweerde.  
Al weer hiel wat jaoren leden he’k ok veur een 
onderzuuk west en daor zag ik allemachtig 
tegenop. Ik mos naor de uroloog en ze zollen 
me inwendig even naokieken. Ja, alle kleren 
mossen uut, en dan kreej’ een soortement 
flodderige, groene regenkeep om de huud 
henne. Dan bi’j’ niet zovule meer maans en 
krimpt je weerdighied beheurlik. Een pittige 
verpleegster zol een plestieken piepien via 

mien plasbuis naor binnen warken. Wat zag 
ik daor tegenop! Daor ston de Casanova van 
Hooltpae. Zien iens zo roemrochte mannelik-
hied was niet meer dan een verschrompeld 
augurkien. Mar, wat vul dit onderzuuk mi’j 
mit. D’r gebeurde van alles, mar et het mi’j 
amper zeer daon en ok van de naopiene waor 
ik zo benauwd veur was he’k weinig murken. 
De konklusie bleek een overaktieve blaoze en 
daor moej’ feitelik mit zien te leven. Ik bin in 
steden, vergeerderings, bi’jienkomsten altied 
an et zuken naor gelegenheden waor as ik 
mien waeter kwiet kan. En ik kan je vertellen 
dat dat in sommige steden mit allemaol be-
ton soms niet mitvaalt. Vandaor da’k et liefst 
in et vri’je veld bin waor as ik overal mien 
territoriumspoor aachterlaoten kan. 
Oe heden, we dwaelen of. We hadden et over 
piene en et het blieken daon dat vrouwluden 
daor beter over kunnen as manluden. Now ja, 
et is muuilik toegeven, mar dan hebben zi’j 
ok es wat. Et is liekewel wel zo dat as mannen 
kiender op ’e wereld zetten mossen, de we-
reld gien last van overbevolking hebben zol!

Kontakten mit 't Bildt
Oflopen 25 meert kwammen twie bestuurs-
leden van Stichting Bildts Aigene op warkbe-
zuuk bi'j de SSR. Mit naeme mit bestuurslid 
Bauky Luinstra was d'r al langer kontakt over 
en weer. De SSR het de 25e, op verzuuk, 
veural advies geven over de wieze van om-
megaon mit de eigen tael in et onderwies. 
Dit, omdat de ni'je gemiente Waadhoeke him 
graeg inzetten wil veur de eigen tael en van 
Bildst Aigene graeg weten wil wat die stich-
ting veur plannen het en die vervolgens evt. 
financieel ondersteunen wil. Een prima inzet, 
dus! De ni'je gemiente het op zien webstee 
trouwens zéls ok al veul ommedaenken veur 
de eigen tael. En dat is dan weer een mooi 
veurbeeld veur de Stellingwarver gemien-
ten... toch? (Red.)

D e 68e jaordag van schriever Harmen 
Houtman zal hi’j grif niet gauw verge-
ten! Datzelde gelt ok veur alle meens-

ken die vri’jdagmiddag 22 feberwaori die 
jaordag mitvieren konnen. Want naodat 
iederiene mit mekeer veur de jaorige zongen 
hadde, verscheen in et MFC ‘De ni’je stienze’ 
van Ni’jhooltpae ok et ni’jste boek van Hout-
man ‘As ik kiezen moch…’. Et eerste exemplaor 
rikte de schriever uut an Ype Dijkstra uut Oos-
terwoolde. Dat gebeurde mit naeme omdat 
Houtman altied veul bewondering en respekt 
had hadde veur de wieze waorop Dijkstra ne-
gen jaor veurzitter was van de Stellingwarver 
Schrieversronte.
Ype Dijkstra gaf an dat hi’j slim wies was mit 
et boek, en gong vervolgens in op de verhae-
len die in ‘As ik kiezen moch…’ opneumen bin-
nen. Dat kon, omreden hi’j van teveuren deur 
de uutgeveri’je van de Schrieversronte in de 
gelegenhied steld was et boek te lezen. ‘Et is 
veural een hiel ontroerend boek wodden,’ zo 
gaf Dijkstra o.e. an. ‘Jow hebben daor niet al-
liend op een hiele mooie en gevulige wieze in 

verteld over jow jaoren thuus bi’j jow oolden 
in Ni’jhooltpae, mar bi’jglieks ok over de bie-
zundere reizen die jow tegere mit jow vrund 
maekten.’ De oold-veurzitter van de SSR 
nuumde daorbi’j een peer veurbeelden van 
de verhaelen uut mit naeme et eerste pat van 
et boek. De middag wodde prissenteerd deur 
Schrieversronteveurzitter Klaas van Weperen. 
Optredens tiedens disse mooie kulturele mid-
dag weren d’r van akkordeoniste en zangeres 
Lammy Bruijns (mit teksten van Harmen) en 
dichteres Atty Nijboer las gedichten van de 
schriever veur. Johan Veenstra hadde spe-
ciaol een verhael schreven over zien herinne-
rings an zien kammeraodschop mit Harmen, 
die al meer as vuuftig jaor duurt. 
Dat verhael is te lezen op de webstee van 
Johan (www.johan-veenstra.nl).

‘As ik kiezen moch…’ telt 
140 bladzieden en kost 
€14,50. Veur et mooie om-
slag zorgde Bauke Visser 
Koenders uut Haulerwiek.

Et eerste exemplaor van et ni’je boek was veur Ype Dijkstra

Van de redaktie

Boekeprissentaosie op jaordag schriever

Harmen Houtman

I n de rebriek Stellingwarfs in ’t ‘wild’ op de 
webstee Stellingplus.nl wo’n Stellingwar-
ver naemen, mit een foto d’r van en een 

kotte uutleg, opsomd die in et eupenbaor 
bruukt wodden.  Op 10 meert gong et om de 
200e naeme, et dat is ‘Heidepolle’, de Stelling-
warver naeme van de basisschoele in Wolve-
ge waor in meert volop ommedaenken was 
veur et Stellingwarfs. 

Stellingplus.nl is iene van de websteden van 
de Stellingwarver Schrieversronte, mit daorop 
verschillende rebrieken. Veur Stellingwarfs in 
’t wild’ wo’n deur verschillende meensken mit 
riegelmaot Stellingwarver naemen opstuurd. 
‘Heidepolle’ is liekewel niet de laeste naeme, 
zo bliekt wel, want nommer 201 wodde die 
dag ok plaetst: dat is ‘De Lendepoolder’. Zoas 
et d’r naor uutzicht gaot de serie nog wel een 
posien deur…

Van de redaktie

Heidepolle: 200e Stellingwarver naeme

